
PERUTUSAN REKTOR

Assalamualaikum warahmatullahi wabarakatuh,
Salam Sejahtera dan Salam UiTM Dihatiku.

Segala puji bagi Allah SWT kerana dengan izin-Nya,
Majalah Digital Akademia UiTM Cawangan Johor, e-
DINAMIK Edisi 2025 dapat diterbitkan dengan jayanya.
Syabas dan tahniah diucapkan kepada seluruh sidang
editorial atas komitmen, ketekunan, dan dedikasi dalam
memastikan penerbitan ini terus menjadi wadah intelektual
yang bermakna.

Penerbitan e-DINAMIK bukan sahaja berfungsi sebagai medium dokumentasi hasil
penulisan ilmiah, kreatif dan penyelidikan, malah menjadi platform penting bagi
warga akademia untuk menyalurkan idea, pandangan, dan dapatan kajian dalam
pelbagai bidang. Edisi kali ini tampil lebih segar dengan isu-isu semasa yang
menyentuh pelbagai aspek global yang kian kompleks.

Saya percaya usaha ini mampu memperkukuh budaya penulisan akademik dalam
kalangan pensyarah serta menyemarakkan amalan perkongsian ilmu merentasi
sempadan disiplin. Melalui inisiatif ini juga, diharapkan lebih ramai pensyarah dan
penyelidik dapat melangkah ke tahap yang lebih tinggi dalam menghasilkan
penerbitan berimpak serta berindeks antarabangsa.

Sekalung penghargaan ditujukan kepada Timbalan Rektor (Penyelidikan dan
Jaringan Industri) bersama pasukan editorial yang sentiasa konsisten memastikan
kesinambungan penerbitan e-DINAMIK dari tahun ke tahun. Semoga majalah ini
terus menjadi sumber inspirasi, rujukan dan motivasi kepada seluruh warga UiTM
serta pembaca di luar sana.

Akhir kata, saya berharap e-DINAMIK 2025 ini akan terus menjadi medan ilmu yang
dinanti-nantikan setiap tahun. Semoga segala usaha ini diberkati dan memberi
manfaat buat semua.
Sekian, terima kasih.

Ww__—

PROFESOR MADYA DR. SAUNAH ZAINON
Menjalankan Fungsi Rektor

UiTM Cawangan Johor

Assalamualaikum warahmatullahi wabarakatuh dan Salam Sejahtera,

Alhamdulillah, setinggi-tinggi kesyukuran dipanjatkan ke hadrat
Allah SWT kerana dengan izin dan rahmat-Nya, penerbitan
Majalah Digital Akademia UiTM Cawangan Johor, e-DINAMIK
Edisi 2025 dapat direalisasikan.

Saya ingin merakamkan penghargaan yang tidak terhingga
kepada Yang Berusaha Prof. Madya Dr. Saunah Zainon, Rektor
UiTM Cawangan Johor, atas sokongan dan dorongan yang
berterusan dalam memperkasakan budaya penulisan serta

penerbitan akademik di UiTM Cawangan Johor. Sesungguhnya,
e-DINAMIK telah menjadi wahana penting untuk menyalurkan
idea, mengasah bakat serta mendokumentasikan pelbagai bentuk penulisan merangkumi
karya, kreatif, laporan aktiviti dan isu semasa yang berkaitandengan warga akademia.

Lebih daripada sekadar sebuah majalah digital, e-DINAMIK merupakan cerminan
kecemerlangan akademik UiTM Cawangan Johor, selain membuka ruang yang lebih luas
untuk mengetengahkan pencapaian, keterlibatan komuniti, serta perkembangan fakulti dan
jabatan di Kampus Segamat dan Kampus Pasir Gudang. Saya percaya usaha ini juga dapat
meningkatkan visibiliti universiti di persada negara mahupun antarabangsa.

Penerbitan ini tidak akan berjaya tanpa komitmen padu sidang editorial serta sumbangan para
penulis yang dengan ikhlas berkongsi masa, tenaga, dan ilmu demi menjayakan hasrat murni
ini. Saya amat berharap inisiatif sebegini dapat menyemarakkan lagi minat warga akademia
untuk terus berkarya serta menghasilkan penulisan bermutu tinggi yang memberi manfaat
kepada masyarakat.

Akhir kata, sekalung tahniah dan syabas kepada semua pihak yang terlibat dalam
menjayakan penerbitan e-DINAMIK Edisi 2025. Semoga usaha ini berterusan dan menjadi
sumber inspirasi kepada semua pembaca.

Sekian, terima kasih.

7~

DR. FARIDAH NAJUNA MISMAN
Timbalan Rektor (Penyelidikan & Jaringan Industri)
UiTM Cawangan Johor

TRANSPORT & TOURISM INNOVATION EXHIBITION

Muhammad Akmal Asyraaf Adlan, Madiha Badrol Kamar,
Razieman Mohd Yusoff

Pada 16 hingga 17 Jun 2025, Fakulti Pengurusan dan Perniagaan dari Kampus
Pasir Gudang telah menganjurkan BICC2025, yang turut menampilkan pameran
Transport and Tourism Innovation Exhibition. Sepuluh kumpulan pelajar BA117
semester lima mewakili daerah dalam Johor mengetengahkan idea
pengangkutan pelancongan yang kreatif dan lestari. Pameran ini menjadi
platform kepada pelajar untuk mengasah daya cipta, komunikasi, dan kefahaman
kemapanan, membuktikan bahawa pendidikan tinggi mampu melahirkan solusi
praktikal dan berwawasan untuk industri pelancongan yang semakin kompleks

selain berorientasikan masa depan.

Setiap kumpulan tampil dengan idea pengangkutan yang unik dan futuristik,
yang direka khas untuk meningkatkan pengalaman pelancongan domestik.
Antara inovasi yang dipersembahkan adalah hover pod elektrik, belon udara
panas berkuasa solar, sehinggalah kepada sistem tram pintar tanpa pemandu
serta bot pelancongan berkaca yang menggunakan tenaga solar. Penilaian telah
dibuat secara hybrid yang menggabungkan undian awam sebanyak 50 peratus
dan penilaian pakar sebanyak 50 peratus. Lebih 360 undi berjaya direkodkan
dalam tempoh enam jam, menunjukkan penglibatan komuniti yang amat tinggi |

selain sokongan terhadap kreativiti pelajar.

Kumpulan Kluang telah muncul sebagai juara keseluruhan menerusi projek
Hover Pods yang ringkas, efisien dan sesuai untuk pelancongan bandar.
Beberapa kumpulan lain turut menerima pengiktirafan khas, antaranya Tangkak
(AwanX) sebagai idea paling inovatif, Pontian (AqualLuxe) untuk promosi
pelancongan paling berimpak, dan Batu Pahat (Classic Wheels) bagi potensi

komersialisasi terbaik.

Kulai menarik perhatian dengan booth bertema budaya Cina, manakala Johor Bahru

diiktiraf melalui rekaan poster paling profesional.

Pameran ini bukan sahaja menguiji kreativiti pelajar, tetapi juga keupayaan mereka
untuk menyampaikan idea secara strategik dan berimpak. la menjadi cerminan kepada
pendekatan pendidikan yang menyeluruh, menggabungkan teori, aplikasi, dan nilai
kemasyarakatan. Pelajar bukan sekadar membentangkan konsep, tetapi turut membina
model perniagaan, menyusun strategi pemasaran, dan mempertahankan idea mereka

di hadapan khalayak umum serta panel penilai.

Sebagai penganjur, kami melihat pameran ini sebagai satu titik tolak kepada
pembentukan budaya akademik yang lebih progresif dan berorientasikan impak
sebenar. la membuka ruang kepada pelajar untuk berfikir secara kritikal, berani
mencabar norma, dan menyumbang kepada pembangunan industri pelancongan

secara beretika dan lestari. Kejayaan pameran ini juga membuktikan bahawa apabila

diberi ruang dan kepercayaan, pelajar mampu menghasilkan sesuatu yang luar biasa.




